
   Василий Волгин | Сăвă

   Лăпкă каç. Кĕмĕл тумлă тĕнче тĕлĕрет.

Эрешленнĕ паспа çĕр çулхи йăмрасем.

Тĕпсĕр тарăн, таса, кăн-кăвак тӳпере

Чӳхенеççĕ çиçсе инçетри çăлтăрсем.



Тарăн шухăшлă уйăх сапать çутине

Лăпланса тĕлĕрен тăван ялăм çине.

Вăхăт — çурçĕр. Ялта электрицă сӳнет...

Санăн çеç çутă пур—ялкăшать пĕчченех,



Савнă хĕр-агроном! Эс çаплах çывăрман,

Вĕренетĕн, ĕçлен — кунĕпе-çĕрĕпе.

Пирĕнпе кун каçа юр тытса ывăнман...

Тин тусаттăн доклад. Халь вулан кĕнеке.



Час-часах эс тытатăн Мичурин томне,

Пуçăнта çаврăнаç ыранхи шухăшсем.

Тен, ак çак самантра та хĕрӳ ĕмĕтпе

Çут малашлăхалла тинкереç куçусем...



Тинĕс пек хумханан тулăх анлă хирсем

Эс куратăн пуль халь ырă ĕмĕтсенче

Шухăшлан-ши кăштах ху пекех ĕмĕтпе

Çĕкленсе ĕçлекен çамрăк йĕкĕт çинчен?

  